
Á MESA DO PARLAMENTO

O Grupo Parlamentar de En Marea, por iniciativa das súas deputadas Luca Chao Pérez e Ánxeles Cuña Bóveda, ao abeiro do recollido no artigo 160 do Regulamento da Cámara presenta a seguinte Proposición non de lei para o seu debate en Pleno, sobre a recuperación dos dereitos laborais do persoal docente.

Mentres o Goberno galego teima na suposta recuperación económica o certo é que as e os docentes de Galicia ven lonxe esa recuperación. A crise económica supuxo recortes intensos no ensino público, que afectaron tanto ao alumnado, que está padecendo unha mingua na calidade, ás familias, que tiveron que afrontar novos copagos, e ao profesorado, que acumulou anos de recortes e conxelacións salariais que os levaron a perder, en oito anos, entre un 25% e un 26% de poder adquisitivo.

Dunha banda sumaron o recorte salarial do goberno Zapatero, e doutra, o recorte no complemento específico das pagas extraordinarias do Goberno da Xunta, aplicado dende 2013. Deste xeito, as ensinantes e os ensinantes de Galicia son os únicos de todo o Estado que tampouco cobraron a parte autonómica nas pagas extraordinarias de 2016. Isto supuxo que os docentes galegos perderan desde o ano 2013 unhas cantidades que oscilan entre os 4.663,28 euros para un mestre sen  antigüidade e os 8.446,96 euros para unha persoa catedrática con trinta anos de servizo.

O menoscabo de dereitos tamén se produciu no referido á cobertura das baixas laborais. Así, a Lei 12/2014 de Medidas Fiscais e Administrativas, na súa Disposición adicional cuarta sobre incapacidade temporal por enfermidade común ou accidente non laboral para o persoal cun réxime especial de Seguridade Social do mutualismo administrativo, estableceu que:

“(…) percibirán o 50% das retribucións tanto básicas coma complementarias e a prestación de fillo a cargo, se é o caso, desde o primeiro ao terceiro día da situación de incapacidade temporal, con independencia de que sexa a primeira, segunda ou máis IT dentro do ano natural.

Deste xeito, as retribucións nestes casos redúcense ao quedar calculadas do seguinte modo:

· Desde o 1º día ata o 3º aboarase o 50% das retribucións.

· Desde o 4º día ata o 20º aboarase o 75% das retribucións.

· A partir do 21º aboarase o 100% das retribucións

Pero non soamente falamos de cuestións económicas, as condicións laborais empeoraron en todos os ámbitos. Así, por exemplo, a taxa de interinidade pasou de algo menos do 5%, en 2009, ao 13% en 2017. Menos emprego público, peor pagado e de peor calidade.

E, ao mesmo tempo, a Orde de 23, de xuño de 2011, pola que se regula a xornada de traballo do persoal funcionario e laboral docente que imparten as ensinanzas reguladas na Lei Orgánica 2/2006, do 3 de maio, de Educación, fixo que a xornada lectiva do profesorado aumentara das 21 horas semanais a 25, un aumento que dificulta moito que o profesorado poida atender ao resto das súas obrigas profesionais e que, necesariamente, incide nunha peor calidade educativa.
Ante esta situación, o Grupo Parlamentar de En Marea presenta a seguinte proposición non de lei:

O Parlamento galego insta á Xunta de Galiza a: 

- Recuperar o diálogo cos axentes sociais para trazar un plan de recuperación de todos os dereitos laborais do persoal docente.

- Garantir a cláusula de revisión salarial para garantir, como mínimo, a suba anual dos salarios do profesorado igual ao IPC.
- Derrogar os cambios impostos pola Lei 12/2014 de xeito que o profesorado perciba o 100% de todas as retribucións desde o primeiro día de incapacidade temporal (IT).

- Derrogar a orde de 23 de xuño de 2011 para recuperar as 21 horas de xornada lectiva.


Santiago de Compostela, 30 de marzo de 2017.

Asdo.: Luca Chao Pérez,


Asdo.: Luís Villares Naveira


Ánxeles Cuña Bóveda

Voceiro do G.P. de En Marea


Deputadas do G.P. de En Marea.

